
Romanda iki ögey qardaşın taleyindən bəhs olu­
nur. Qardaşların hər ikisi öz anlayışına görə onları əha­
tə edən dünyada inadla xoşbəxtlik axtarır. Onlardan biri 
Mişel Djerzinski alim-bioloqdur, insan genlərində əsaslı 
dəyişikliklərin mümkünlüyünü təklif edir, bunun nəti­
cəsində də yeni bir “xoşbəxt” insan növünün meydana 
gələcəyinə inanır. Digər qardaş Bruno isə sevgi axtarışına 
çıxmış, onu tapmış və itirmiş ədəbiyyat müəllimidir. Uel­
bek insan zəifliklərinə və yanlış təsəvvürlərə məruz qal­
mayan bu iki düşünən varlığın müasirlərimizin həyatını 
mühakimə etmələrini təmin etmiş və çox az insanın nail 
olduğu şeyi bacarmışdır: o, ictimaiyyəti, həqiqətən də, 
təəccübləndirmişdir. Mişel Djerzinskinin klonlaşdırma 
sahəsindəki yenilikçi işi sevgini çoxalma prosesindən 
uzaqlaşdırır. İnsanlar, Uelbekin də sübut etdiyi kimi, yal­
nız hissəciklərdir. 

“Elementar hissəciklər” romanında Mişel Uelbek Qərb 
sivilizasiyasının necə bir ideoloji, psixoloji və elmi fəla­
kətə yaxınlaşdığını təsvir edir və müəllifin retrospektiv­
lərində XX əsrin elmi və mənəvi tarixində bu böhranı ya­
xınlaşdıran hadisələri qeyd edir. 

P R O L O Q

Bu kitab hər şeydən əvvəl, XX əsrin ikinci yarısında 
həyatının çox hissəsini Qərbi Avropada keçirmiş bir insa­
nın hekayəsidir. Adətən, yalnız olan bu insan vaxtaşırı bir 
sıra insanlarla da münasibətdə olmuşdu. O, bədbəxt və 
problemli dövrlərdə yaşamışdı. Doğulduğu ölkədə inki­
şaf ləng gedirdi, lakin ölkə qaçınılmaz olaraq orta yoxsul 
ölkələrin iqtisadi zonasına doğru irəliləyirdi. Onun tez-
tez səfalətlə təhdid edilən nəsli həyatını tənhalıq və əzab-
əziyyət içində keçirmişdi. Sevgi, səmimiyyət və qardaşlıq 
hissləri xeyli dərəcədə itib-batmışdı; müasirləri qarşılıqlı 
münasibətlərində çox vaxt laqeydlik, hətta qəddarlıq nü­
mayiş etdirirdilər.

Mişel Dzerjinski yoxa çıxdığı ərəfədə tanınmış bioloq 
kimi tanınırdı, hətta onun “Nobel” mükafatına namizəd 
olacağı belə, düşünülürdü. Amma onun nə qədər əhəmiy­
yətli insan olması bir qədər sonra üzə çıxacaqdı.

Dzerjinskinin yaşadığı dövrdə fəlsəfə çox vaxt bütün 
praktiki əhəmiyyətdən, hətta obyektdən də məhrum sayı­
lırdı. Əslində isə, müəyyən zamanda cəmiyyət üzvləri tərə­

findən ən çox mənimsənilən dünyagörüşü onun iqtisadiy­
yatını, siyasətini və adət-ənənələrini müəyyənləşdirir.

Metafizik mutasiyalara, yəni cəmiyyətin böyük əksə­
riyyəti tərəfindən qəbul edilən dünyagörüşündəki qlobal 
və radikal transformasiyalara bəşəriyyət tarixində nadir 
hallarda rast gəlinir. Məsələn, buna xristianlığın meydana 
gəlməsini misal göstərmək olar.

Bir metafizik mutasiya meydana gəldiyi zaman o, son 
nəticələrinə qədər heç bir maneə ilə qarşılaşmadan inkişaf 
edir. Hətta iqtisadi-siyasi sistemlərə, estetik mühakimələ­
rə, sosial iyerarxiyalara diqqət yetirmədən hər şeyi silib-
süpürür. Yeni metafizik mutasiyanın meydana çıxmasın­
dan başqa, heç bir insan qüvvəsi onun gedişatına əngəl ola 
bilməz.

Metafizik mutasiyaların, onsuz da, tənəzzüldə olan 
zəifləmiş cəmiyyətlərə hücum etdiyini xüsusi olaraq söy­
ləmək olmaz. Xristianlıq meydana gələndə Roma impe­
riyası öz gücünün zirvəsində idi; yüksək şəkildə təşkil 
olunmuş bu imperiya məlum dünyaya meydan oxuyur­
du; onun hərbi və texniki üstünlüyü misilsizdi; belə ki, 
onun heç bir şansı yox idi. Müasir elm meydana çıxanda 
Orta əsr xristianlığı insanı və kainatı anlamağın tam sis­
temini yaratmaqda idi; o, xalqların hökumətlərində təməl 
rolunu oynayırdı, bilik və əsərlər yaradırdı, sülh və mü­
haribə haqqında qərarlar verirdi, sərvətlərin istehsalı və 
bölüşdürülməsini təşkil edirdi; bunların heç biri onun da­
ğılmasının qarşısını almırdı.

Mişel Djerzinski bir çox cəhətdən ən radikal və dün­
ya tarixində yeni bir dövr açacaq olan bu üçüncü meta­

fizik mutasiyanın nə ilk, nə də başlıca memarı idi, lakin 
həyatındakı bir çox səbəblərə və xüsusi hallara görə o bu 
mutasiyanın ən şüurlu və aydın fikirli sənətkarlarından bi­
rinə çevrildi.

Biz bu gün yeni səltənətdə yaşayırıq,
Vəziyyətlər yumağı bədənimizi sarır,
Bədənimizi yuyur,
Bir sevinc haləsində.
Qədim insanların musiqilərlə hiss etdiklərini,
Yaşayırıq biz bu gün praktik gerçəklikdə.
Onlar üçün əlçatmaz və mütləq olanı,
Biz çox sadə və məlum bir şey hesab edirik.
Fəqət biz bu insanlara xor baxmırıq;
Bilirik ki, onların xəyallarına borcluyuq.
Bilirik ki, onların hekayələrinin təməlində duran, 
kədər və sevinc yumağı olmasa,
biz bir heçik.
Bilirik ki, onlar nifrət və qorxu yollarından keçərkən
Qaranlıqda toqquşduqlarında bizim obrazlarımızı daşıyıblar.
Onlar öz hekayələrini yavaş-yavaş yazmışlar.
Bilirik ki, qəlblərinin dərinliklərində bu ümid olmasaydı, 
Bu hekayələr olmazdı, ola da bilməzdi.
Onların özləri də mövcud olmazdılar,
Bu xəyalları, arzuları olmasa...

Artıq biz işıqda yaşayırıq,
İşığın çox yaxınında yaşayırıq.
Bu işıq sarır bədənimizi,

Yuyur bədənimizi,
Bir sevinc haləsində.

İndi biz çayın yaxınlığında yaşayırıq,
Bitib-tükənmək bilməyən axşamçağlarında.

Artıq bədənimizi saran işıq hiss olunandır.
Artıq lazım olan yerə varmışıq,
Ayrılıq kainatını geridə buraxmışıq.
Ayrılığın zehni kainatını...
Yeni qanunun 
Sakit və məhsuldar sevincinə bürünək deyə
Və biz bu gün ilk dəfə olaraq 
Köhnə padşahlığın sonunu izləyə bilərik.

 



BİRİNCİ HİSSƏ

İTİRİLMİŞ 
SƏLTƏNƏT






